




PRIČE IZ TEMPLA METAMORFOZA HRAMA 
KROZ PROSTOR I VRIJEME

  Panorama Sarajeva između 1930. i 1941. godine. Iz kolekcije Michaela Ilga.

Pričati o jednom gradu i njegovoj historiji bi značilo baviti se prostorom, 
vremenom i ljudima. Priče koje predstavljamo su pokušaj da kroz historiju 
jednog sarajevskog hrama ukažemo na složene društvene procese koji su 
oblikovali (meta)fiziku grada. Templ, Radnički univerzitet „Đuro Đaković“, 
Bosanski kulturni centar - nazivi su za isti prostor koji je prolazio različite 
metamorfoze. Mijenjala se namjena i izgled prostora, ali je jedna stvar 
ostala nepromijenjena: ovaj prostor, danas smješten na adresi Branilaca 
Sarajeva 24, ostao je povezan sa gradom i njegovim stanovnicima.

Izložba „Priče iz Templa: metamorfoza hrama kroz prostor i vrijeme“ donosi 
historiografske crtice o hramu i gradu, pokazujući kako vrijeme i prostor nisu 
(samo) fizičke dimenzije, već emotivne, duhovne i simboličke. Svaka stanica 
na putovanju kroz vrijeme i prostor hrama ispričana je putem fotografija, 
dokumenata, novinskih članaka i svjedočanstava: putovanje kroz vrijeme 
započinje od prve ideje o izgradnji hrama, preko destrukcije u Drugom 
svjetskom ratu i prenamjene u periodu socijalizma, te opsade Sarajeva i 
revitalizacije u poslijeratnom periodu, do savremenosti. 

Zanimljive analize se mogu izvući iz hronologije koju ova izložba postavlja 
pred posmatrača: za realizaciju ideje o izgradnji hrama je bilo potrebno 
oko 30 godina, hram je funkcionisao kao vjerski objekat 12 godina, a bio je 

uništen u samo dva dana izbijanjem Drugog svjetskog rata. Pitanje obnove 
hrama je bilo otvoreno godinama nakon završetka rata. Od 1965. godine do 
1992. godine ovaj prostor djeluje kao obrazovna i kulturna institucija, u kojoj 
su se održavali programi s ciljem unaprjeđivanja društva. U periodu opsade 
Sarajeva su pred institucijom novi izazovi: kroz preobražaj u Bosanski 
kulturni centar ovaj prostor postaje mjesto susreta i otpora prema destrukciji 
rata. 

U svakoj od faza je prostor bio važan generator u oblikovanju grada, bilo da 
je funkcionirao kao vjerski, obrazovni ili kulturni hram. Ipak, izložba otvara i 
brojna pitanja: koji društveni procesi su doveli do metamorfoze hrama?, šta 
nam hram govori o Sarajevu?, kako možemo iščitavati Templ kroz prostor i 
vrijeme?

Cilj izložbe „Priče iz Templa: metamorfoza hrama kroz prostor i vrijeme“ 
je stvaranje platforme za razgovor o prošlosti, ali i o mogućnostima 
interpretacije naslijeđa. Upravo zbog toga, izložba nije smještena u samo 
jedan prostor, već podrazumijeva kretanje i interakciju sa publikom. Istražite 
prostor - istražite vrijeme! Neka priče iz prošlosti budu uvod u razgovor o 
budućnosti hrama - o budućnosti Sarajeva! 

Rađa se prva 
ideja za izgradnju 
novog jevrejskog 

hrama.

1900.

1923.
Vijeće Sarajevske sefardske 

opštine saziva ugledne članove 
Jevrejske zajednice na skup 

povodom izgradnje sinagoge: 
svi se oduševljeno odazivaju 
tom pozivu i obećaju znatne 

svote u svrhu izgradnje hrama. 
Počinje proces namicanja 

sredstava za izgradnju hrama: 
u tu svrhu se organiziraju brojni 

sastanci, akcije i događaji. 

U februaru je odlučeno 
na kojoj lokaciji se 

gradi hram.

1924.

1925. 
Usvojeno 

arhitektonsko rješenje 
koje je ponudio 

zagrebački arhitekt 
Rudolf Lubynski.

U junu je položen 
kamen temeljac 

za izgradnju 
sinagoge. 

1926. 

1930.
Od 12. do 14. 

septembra održana  je 
svečanost osvećenja 

hrama.

Hram postaje jedan od 
simbola Jevrejske zajednice 

u Bosni Hercegovini i 
okosnicom vjerskog života.

1930. - 1941. 

1941. 
Uspostavljanjem Nezavisne 

Države Hrvatske počinju prva 
hapšenja Jevreja, pale se 
njihovi hramovi i oduzima 
imovina. Dana 16. aprila 

1941. u Sarajevu je demoliran 
Templ. Uz hram je uništena 
arhiva i vrijedna bibliotečka 

građa.  

1951. 

Raspisan prvi konkurs 
za adaptaciju Templa 
u kulturni centar. Do 
provođenja rezultata 
konkursa na kojem 

su prvo mjesto osvojili 
Zdravko Kovačević i 
Milivoj Peterčić nije 
došlo, a izgradnjom 
okolnih objekata su 

reducirane mogućnosti 
rekonstrukcije. 

Dana 23. decembra 
Jevrejska opština je 

Gradskom narodnom 
odboru u Sarajevu 
darovala hram, sa 

željom da prostor bude 
korišten isključivo u 

kulturne svrhe. 

1948. 

Radi se na projektu 
rekonstrukcije i adaptacije 
prema potrebama grada. 

Zadatak je povjeren arhitekti 
Ivanu Štrausu. Zbog akustike 

je kupola zatvorena spuštenim 
stropom i oblogom dvorane. 

1952. - 1955. 

1953. 
Počinju pregovori o novoj 
institucionalizaciji Templa: 

prostor će u budućnosti 
biti korišten za djelatnosti 

Radničkog univerziteta 
„Đuro Đaković“. U januaru 

održana osnivačka skupština 
Radničkog univerziteta na 

inicijativu Saveza sindikata.

Formiran Centar za strane 
jezike pri Radničkom 

univerzitetu „Đuro 
Đaković“. Kroz Centar je 
na godišnjem nivou oko 

2500 polaznika završavalo 
kurseve stranih jezika: 

engleskog, njemačkog i 
francuskog. 

1958. 

1965.
 U atriju Radničkog 
univerziteta „Đuro 

Đaković“ predstavljena 
Sarajevska menora. 
Autor spomenika je 

arhitekta Zlatko Ugljen. 
Svečanosti otvorenja, 

koja je održana 25. 
novembra, prisustvovali 
su mnogobrojni politički, 
kulturni i javni radnici iz 
Bosne i Hercegovine i 

regiona. 

Prostor Radničkog 
univerziteta ugošćava likovne 

smotre i poetske susrete 
- neki od tih događaja će 

postati tradicionalni i prerasti 
u vodeće događaje na polju 

kulture u Sarajevu. 

1966.

1968. 
Od školske 1968. 

godine polaznici nisu 
snosili nikakve troškove 

obrazovanja - to 
povećava broj polaznika 
na različitim obrazovnim 
programima Radničkog 

univerziteta „Đuro 
Đaković“.

Dolazi do udruživanja različitih 
centara i jedinica koje djeluju na 
polju obrazovanja. Odredbama 

Zakona o udruženom radu 
se udružuju: OOUR Centar za 
strane jezike, OOUR Kulturne 

djelatnosti, OOUR Obrazovanje 
uz rad i samoupravljanje, OOUR 
Osnovna škola za obrazovanje 
odraslih, OOUR Tehnička škola 

za odrasle, Radna zajednica 
zajedničkih službi.  

1977. 

1980. - 1990.
U prostorijama Radničkog 

univerziteta „Đuro Đaković“ se 
organiziraju različite izložbe, 
promocije knjiga, projekcije 

filmova, koncerti. Salon, 
opremljen tako da brzim 

intervencijama može ugostiti 
događaje različitog profila, 

postaje mjesto susreta 
najvećih imena kulturne scene 

i politike.

Počinje rat u Bosni i 
Hercegovini. Opsada 

Sarajeva mijenja 
način funkcioniranja 

ustanove i zadati 
kalendar aktivnosti. 

1992. 

1993. 
Radnički univerzitet „Đuro 
Đaković“ preimenovan u 
Bosanski kulturni centar. 

U Bosanskom kulturnom 
centru se organiziraju brojni 
događaji i sastanci: Centar 
postaje mjesto kulturnog 

otpora. Velike međunarodne 
zvijezde koje dolaze u 

opkoljeno Sarajevo nastupaju 
u Bosanskom kulturnom 
centru, a domaći umjetnici 

pripremaju različite kulturne 
programe. 

1994. - 1995.

1996. 
Po završetku rata počinje 

obnova prostora i djelatnosti 
Centra. 

U Bosanskom kulturnom 
centru se predstavljaju 

različiti programi iz oblasti 
kulture i obrazovanja. 

1996. - 2023.

2015. 
Bosanski kulturni centar 
se ujedinjuje sa još dvije 

institucije i dobija naziv JU 
Centar za kulturu Kantona 

Sarajevo.

Centar ponovo mijenja 
naziv i u konačnici 

postaje JU Bosanski 
kulturni centar 

Kantona Sarajevo.

2017. 



SARAJEVSKA MENORA Nakon Drugog svjetskog rata i devastacije Templa, hram je Jevrejska 
zajednica darovala gradu Sarajevu. Značajne prostorne izmjene 
i adaptacija prostora, izvedena prema projektu Ivana Štrausa, 
preobrazila je hram u Radnički univerzitet „Đuro Đaković“. Dana 25. 
decembra 1965. godine u atriju nekadašnjeg hrama je postavljen 
spomenik, rad Zlatka Ugljena, u znak zahvalnosti Jevrejskoj zajednici 
u razvitku grada Sarajeva, a povodom obilježavanja 400 godina od 
dolaska Jevreja u Bosnu i Hercegovinu. Svečanosti otkrivanja spomenika 
u vidu menore, koji ujedno podsjeća na žrtve ubijene u holokaustu kao 
i na prošlost ovog arhitektonskog objekta, prisustvovale su brojne 
zvanice: politički, javni i kulturni radnici Bosne i Hercegovine. 

  Sarajevska menora, 1964. (Iz arhive 
autora Zlatka Ugljena)

-	 Neka svojom razlistanom životnom 
formom interpretira vitalnost jevrejske 
nacije.
-	 Neka u svom osnovnom inicijalu 
asocira na prastari simbol jevrejstva – 
MENORU.
-	 Neka je svojim arhaizmom 
reminiscencija drevne hebrejske kulture.
-	 Neka svojom kompozicijom slaganih 
stereo geometrijskih elemenata ponese 
u sebi tendencije arhitektonske plastike.

Zlatko Ugljen 

  Menora u 
atriju Radničkog 
univerziteta 
„Đuro Đaković“ 
(Iz Jevrejskog 
istorijskog 
muzeja u 
Beogradu) 

  Predstavljanje spomenika „Sarajevska 
menora“ („Oslobođenje“, 26.12.1965.) 

„Neka ovaj spomenik bude jedna od čvrstih spona između 
svih Jevreja građana Sarajeva i grada koji ih je prigrlio kada 
im je bilo najteže, koji ih je uvijek pomagao koliko je mogao, 

neka bude i izraz zahvalnosti za ono što su dali Sarajevu, 
neka nas neprestano podstiče da još više učvršćujemo 

saradnju i prijateljstvo između Jevreja i svih ostalih naših 
zajednica, na dobrobit našeg grada i čitave naše zajednice, u 

interesu naše sve ljepše budućnosti.“ 

(Iz govora Salke Lagumdžije, predsjedavajućeg Gradskog 
vijeća Sarajeva, na svečanosti inauguracije spomenika 

„Sarajevska menora“)

„Sretni da žive u slobodi i društvenom poretku koji je bio 
ideal jevrejskog naroda tokom istorije i cilj generacija 
najnaprednijih ljudi, Jevreji grada Sarajeva i Bosne i 

Hercegovine vole svoj rodni grad i svoju republiku Bosnu i 
Hercegovinu, u kojoj s ostalim sugrađanima uspijevaju da 

žive dostojnim životom slobodnog čovjek a i građanina i 
sarađuju na izgradnji sretnije budućnosti, novijih generacija.
Neka živi Socijalistička Federativna Republika Jugoslavija!

Neka živi i cvjeta glavni grad SR Bosne i Hercegovine - 
Sarajevo!

(Iz govora Hajima Kamhija, predsjednika Jevrejske opštine, 
na svečanosti inauguracije spomenika „Sarajevska menora“)



Ideja da se u Sarajevu podigne novi jevrejski hram koji će odgovarati 
duhu vremena i broju vjernika rađa se 1900. godine. Ugledni Jevreji grada 
zasjedaju i donose zaključak da se pristupi izgradnji hrama, skupljajući 
prve priloge. 

Kako je ideja vremenom zamrla, godine 1923. godine vijeće Sarajevske 
sefardske opštine pokreće ponovo inicijativu za izgradnju hrama. 
Opštinsko vijeće je 17. novembra 1923. godine sazvalo sve ugledne 
Jevreje na jedan širi skup - svi se oduševljeno odazivlju tom pozivu 
i obećaju znatne svote u svrhu izgradnje hrama. Akciju prikupljanja 
sredstava za izgradnju na sebe preuzima predsjednik Sarajevske 
sefardske opštine Avram Majer Altarac. 

Izbor lokacije je sljedeća važna odluka: trebalo je ispoštovati vjerske 
propise, ali i diktate tržišta. U februaru 1924. odlučeno je na kojoj 
lokaciji se gradi hram. Konkurs za arhitektonsko rješenje je objavljen u 
najpoznatijim svjetskim dnevnim i stručnim listovima – na konkurs se 
prijavilo 45 arhitekata. Usvojeno je rješenje koje je ponudio zagrebački 
arhitekt Rudolf Lubynski. 

Najveći izazov u procesu izgradnje je namicanje sredstava: organizirani 

su brojni sastanci, druženja i skupštine. Marljivim i strpljivim doprinosima 
prikupljena su sredstva, ali je za to bilo potrebno mnogo vremena i 
truda. Među brojnim članovima jevrejske zajednice koji su učestvovali u 
izgradnji istakle su se i žene, o čemu svjedoče izvještaji o radu Ženskog 
odbora za gradnju hrama. Pored donacija, hram je izgrađen uz zajmove. 
Na Kraljevsku vladu se apeliralo da donacijom drveta pomogne 
izgradnju, što je dobilo pozitivan ishod i dalo dodatni podsticaj da se 
proces rada nastavi. 

Svečanost postavljanja kamena temeljca je održana 15. juna 1926. 
godine. U 10 sati je započela svečanost, a prije početka je mjesto na 
kojem će se podići hram bilo preplavljeno građankama i građanima 
Sarajeva. Svečanosti su prisustvale zvanice iz vjerskog i političkog života 
grada. Poslijepodne je organizirana vrtna zabava kod „Anđelka“, gdje 
se nastavilo sa prikupljanjem donacija. Uvečer je Jevrejska sefardska 
opština priredila banket u Vijećnici kojem je prisustvalo 200 zvanica. 

U septembru 1930. godine održana  je svečanost osvećenja hrama. 
Bogat vjerski i kulturni program svečanosti otvorenja je trajao tri dana. 
Sarajevo je dobilo novi jevrejski hram: monumentalan i graciozan u 
očima vjernika, a harmoničan u odnosu na pejzaž grada. Hram je postao 
okosnica vjerskog života jevrejske zajednice i grada Sarajeva!

HRAM KAO OKOSNICA VJERSKOG ŽIVOTA 
OD IDEJE DO REALIZACIJE

  U to doba je sefardska sinagoga 
u Sarajevu bila najveća nadsvođena 
građevina na Balkanu, sa kupolom 
visine 30 metara. Hram je mogao primiti 
hiljadu vjernika, a u sredini kupole 
nalazio se luster izrađen od bronce.

  Izgradnja Templa  
(Iz arhive Michaela Ilga)

 
Odluku o arhitektonskom rješenju 
zgrade hrama donio je žiri sačinjen 
od tri stručanjaka i četiri laika. U užem 
krugu je bilo 11 projekata. Odluka žirija:

Prva nagrada se neće dijeliti, jer 
nijedan rad nije odskakao nad 
ostalim. Podijeljene su dvije druge 
nagrade, i to jedna g. Rudolfu 
Lubynskome, Zagreb, a druga g. 
Karlu Paržiku, Sarajevo. Zatim su 
podijeljene dvije treće, i to jedna Edi 
Miklošu Schreiner, Zagreb, a druga 
Ivanu Kronfussu, Cordova. I, konačno, 
projekat „La funte de senia“ Morica 
Levija, Zagreb, je otkupljen. 

Dva mjeseca kasnije je usvojen 
projekat Rufolfa Lubynskog, uz 
izmjene koje bi pomogle da izgradnja 
bude jeftinija. Odbor je priredio izložbu 
svih konkurskih radova  (28. oktobar – 
2. novembar 1925.). Bila je to jedna od 
prvih takvih izložbi u gradu. 

 „Stara je želja naših opštinara da sagrade novi hram u 
Sarajevu, u čast Boga i na diku našeg šehera... Gradnjom 
hrama htjeli smo imati i lijepu zgradu, dostojnu i veliku, 
jer smo bili svjesni toga da estetska strana svake pojave 

uticajno i vaspitno djeluje. I ta je strana, po mišljenju vrsnih 
stručnjaka, uspjela. Evo, doživjećemo taj sretni čas kada će 

se obaviti svečanost posvećenja ovog hrama. Sagradile su ga 
ljudske ruke i napori, ali ja se zahvaljujem Svevišnjem što 

nas je udostojio ovom velikom zadaćom i svojom pomoći pri 
njenom izvršenju.“ 

Avram Majer Altarac, predsjednik sarajevske Sefardske opštine  



  Spomen povelja koja je 
bila uzidana u kamen temelj 
sinagoge na svečanosti 
polaganja kamena temeljca 

  Informacije oko izgradnje Templa su prenesene u časopisima „Jevrejski život“ (broj 109, iz 1926. godine) i „Jevrejski 
glas“ (broj 35, iz 1930. godine). Putem članaka pratimo tok izgradnje hrama, program ceremonija polaganja kamena 
temeljca i osvećenja hrama – ali i impresije povodom otvorenja Templa. 

  Crteži arhitekte Rudolfa Lubynskog, koje je ustupio 
redakciji časopisa „Jevrejski život“ na molbu Sefardske 
opštine u Sarajevu. Crteži su objavljeni u desetom broju 
časopisa, u junu 1926. godine (Iz arhiva Jevrejskog 
istorijskog muzeja u Beogradu) 

  Crtež „Veliki sefardski 
hram“ Petra Šaina. Crtež 
je objavljen u „Spomenici 
Jevrejske vjeroispovjedne 
opštine sefardskog obreda 
prigodom osvećenja Novog 
hrama”, 1930. (Iz arhiva 
Jevrejskog istorijskog 
muzeja u Beogradu) 

  Na svečanosti polaganja 
kamena temeljca je vjerske 
obrede vršio nadkantor Altarac, 
a nadrabin Levi je održao govor. 
Prisutnim se obratio i kraljev 
izaslanik. Nakon govora je 
nastupio hor „Lira“. Nakon 
čitanja teksta povelje, uslijedilo 
je polaganje kamena temeljca i 
potpisivanje povelje. (Iz Arhiva 
Jevrejske zajednice BiH.)

  Svečanost osvećenja hrama bila je od velikog značaja ne samo za jevrejsku zajednicu, nego i za 
grad Sarajevo. Odbor za izgradnju je pripremio protokol i upute građanstvu oko protokola, moleći 
sugrađane da budu druželjubivi i na pomoći gostima koji dolaze iz inostranstva. Tokom čitavog dana 
svečanosti je hram bio otvoren za razgledavanje. (Iz Arhiva Jevrejske zajednice BiH.)

 „Oduvijek je hram bio središte vjerskog života. Poznato je, da 
jevrejski hram u cijeloj istoriji našoj ne nosi samo obilježje 

vjersko, religiozno, kao hramovi kod drugih vjeroispovijesti, nego 
nosi ujedno, i obilježje vaspitnog centra, škole. Najbolji dokaz 
za ovo jeste činjenica, da veći dio Jevreja naziva sinagogu šule 
(škola). I iz naše istorije znamo, da su naši najslavniji učenjaci 

održavali svoja predavanja baš u hramovima. To imamo u 
Talmudu i u srednjem vijeku. I taj karakter sinagoge hoćemo 
i želimo i dalje da očuvamo. Prema tome, naša sinagoga ima 

da bude eminentno mjesto za vaspitanje našeg podmlatka i u 
vjerskom i u kulturnom pravcu.“

 
Moric Levi, nadrabin sarajevske Sefardske opštine  



  Dvorište je vodilo prema unutrašnjosti hrama. U dvorištu je bilo 10 stubova. (Iz arhiva Jevrejskog istorijskog muzeja u Beogradu) 

„Cio prostor glavnoga hrama prepolovljen je u horizontali. Donji dio 
uokviruju dva puta sedam uglato zidanih i mramorom obloženih stupova, 
koji na svojim šiljatim rukavima nose galeriju, nose gornji dio. Gornja 
linija prsobrana galerije je ona, koja razdijeljuje prostor u horizontali. Nad 
masivnim donjim stupovima kao da se opet nadostavljaju dva puta 
sedam dvostrukih vitkih stupova, koji na svojim arapskim rukavima 
djelomično nose nebo, drže kupolu. Sve te krivuljaste linije teku vanredno 
skladno i sve kao da uviru u čelo hrama – u samo svetište. Oko podnožja 
kupole, unaokolo, 20 prozora raspršuju u ponutricu hrama glavnu rasvjetu. 
Ta rasvjeta je tako jednovita, da je kupola, kao nebo puno velikih i 
malih zvijezda, rasvijetljena jednako po cijeloj svojoj velikoj plavoj plošini. 
Ornamentika, koja počinje od kupoline osnovice, u svojoj crvenoj boji i u 
zlatu dodaje plavoj kupoli potrebnu toplotu i ujedno blaži prelaz u živo 
zelene dvostruke vitke stupove. Do baze tih dvostrukih vitkih stupova 
dosiže gornji dio hrama, gdje u plavo-zelenu dominantu pridolazi nešto 

crveno ljubičastoga kroz stakla kupolnih prozora. To je viši, laganiji i hladniji 
dio. Prsobranom galerije, koji je sav ispunjen izrekama u bogatom okviru 
ornamentike, u crvenoj boji i zlatu, spaja se sa gornjim dijelom hrama 
donji, koji je teži, topliji i niži. Poradi plave kupole i zelenih stupova, donji dio 
izveden je u svijetlo „goldocker“ i svijetlo smeđu. To je obložni mramor,  koji 
je unio onu potrebitu toplu varijantu. Mramorni oblog samoga svetišta, 
koji je izveden u mješavini toplih i hladnih tonova pomiruje i sjedinjuje ova 
dva različita „svijeta“ velikoga prostora hrama. Linije stila i konstrukcije i 
ornamentalna izvedba daju ovom velikom prostoru hrama pravi i trajni 
biljeg umjetnosti. Kao Adoniram Salamonu, tako je i Lubinski poslužio 
svojom umjetnosti sagraditeljima ovog hrama, koji će i buduće generacije 
podizati iznad sadašnjosti. Ja čestitam i njemu i njima.“ 

(Dio teksta pod nazivom „Novi hram“ Gabrijela Jurkića, objavljen u časopisu 
„Jevrejski glas“, broj 35) 

Razmišljajući tako o stilu budućeg hrama, koji bi se imao 
podići u Sarajevu, u gradu na raskršću istočne i zapadne 
kulture, što je, usprkos sviju nasrtaja od strane raznih 

činioca i u raznim epohama, umio kroz cio niz godina da održi 
svoju osebujnost i naročiti mentalitet, i pošto sam proživio 

eksperimente secesije i sličnih pokušaja, došao sam do 
zaključka da će jedino hram, zasnovan u duhu maurskog 

stila, sa odgovarajućom upotrebom materijala, modernom 
konstrukcijom i raspoređajem prostorija, potpuno odgovarati 

gradu, mjestu, mentalitetu i svrsi.

Rudolf Lubynski, arhitekta prema čijem projektu je napravljen Templ 



U proljeće 1941. godine Sarajevo se našlo u stihiji rata i tragičnih zbivanja. Tokom aprila 
Sarajevo je okupirano i stavljeno pod upravu Nezavisne Države Hrvatske, koja je bila 
saveznik nacističke Njemačke. Nakon što su nacističke snage ušle u grad, uslijedila je 
represija nad stanovništvom Sarajeva. Vlasti Nezavisne Države Hrvatske su provodile 
politiku progona i eliminacije protiv ljudi koji su u javnom prostoru grada bili etiketirani 
kao neprijatelji režima: Jevreji, Srbi, Romi i svi politički oponenti. Na udaru su bili bili 
kulturni i javni radnici, kulturne ustanove, udruženja i njhove aktivnosti. Vandalizam nad 
vjerskim i kulturnim objektima je vidljiv već na samom početku okupacije Sarajeva: počinje 
uništavanje Templa. 

Samo dvanaest godina po izgradnji, Templ je izložen bombardovanju, demoliranju i 
pljačkama. U hram upadaju nacisti i rulja - 16. aprila 1941. godine počinje uništavanje 
jednog od simbola jevrejske zajednice. Ukraden je mobilijar hrama, kao i sve što se 
smatralo vrijednim u materijalom smislu. Uništene su arhive, relikvije i raritetne knjige. 
Nakon pljačkanja i demoliranja Templa, opljačkan je i aškenaski hram. Vjerski objekti su 
ubrzo pretvoreni u skladišta vojne opreme i konjušnice. 

Jevrejska zajednica je u Drugom svjetskom ratu pretrpjela ogromne gubitke: u Holokaustu 
je ubijeno oko 70% sarajevskih Jevreja. Kako je većina jevrejskog stanovništva stradala 
smanjen je i broj vjernika pa je Jevrejska opština u decembru 1948. godine Templ darovala 
Gradskom narodnom odboru Sarajevo. Gradski odbor se obavezao da će izmiriti troškove 
zajednice koji su nastali tokom izgradnje hrama, te će zgrada biti korištena u kulturne 
svrhe. Od tada Templ ulazi u novu fazu: vjerski hram postaje hram kulture i obrazovanja. 

OSKRNAVLJENI HRAM TEMPL 
U DRUGOM SVJETSKOM RATU

  Razaranje 
Templa trajalo 
je dva dana, a 
započelo je 16. 

aprila 1941. godine. 
(Iz arhive Arona 

Albaharija)

  Iz Zbirke Historijskog muzeja BiH, fond Teror i zločini   Devastirani Templ. Iz Zbirke fotografija Historijskog muzeja BiH. 

„Već 16. aprila 1941. godine oko 15 sati razbješnjela rulja, 
koju je sačinjavao sarajevski ološ (besposličari, pijanice i 
pljačkaši), predvođena njemačkom vojskom, provaljuje u 

sefardski hram (današnji Radnički univerzitet „Đuro Đaković“), 
demolira ga i pljačka. Nahuškana rulja traži tu navodno 

skrivene vagonske količine životnih namirnica. Pošto od toga 
ništa ne nalazi, nastavlja s rušenjem, a pljačkaši odnose 
svojim kućama polupane klupe, svijećnjake, svećeničko 

ruho, odvaljena vrata, a kasnije i bakar sa krova. Pošto su 
se prostorije općine nalazile tada u istoj zgradi, to ni one ne 
ostaju pošteđene od uništavanja. Tom prilikom je uništena i 

biblioteka sa rijetkim primjercima starih istorijskih djela.”

Josip Albahari Čučo, iz zbornika „Sarajevo u revoluciji”



 „Njemački vojnici mitraljezima su pucali u skupocjene 
lustere, a na oltar bacali ručne bombe. Zatim je nastalo 
pravo devastiranje hrama. Uz smijeh njemačkih oficira i 

vojnika i naočigled policijskih vlasti, rulja je puna dva dana 
pljačkala i demolirala hram, iznoseći iz svetišta skupocjene 

stvari, uključujući ćilime, lustere, svijećnjake, klupe, prozore i 
vrata.“

Eli Tauber, iz knjige „Holokaust u Bosni i Hercegovini”

  Izgled hrama poslije razaranja. (Iz Zbirke fotografija Historijskog muzeja BiH, fond Zločini i okupacija) “U aprilu je zapaljen i opljačkan Veliki 
novi hram. Fukara i gradska ološ dočekaše 

svoje. Ustremili se najprije na molitveni 
prostor Hrama, srušili luster sa hiljadu 
svijeća (neka cikne staklo, neka bude 
mrak), po podu bacali relikvije, gazili 

knjige Mojsijeve, noževima parali tkanine, 
međusobno se tukli oko zlata i srebra, sa 
kupole odvaljivali bakreni pokrov, bacali 
namještaj iz kancelarija. I onda, zamoreni 
i uvjereni da su odnijeli sve što se odnijeti 
može, u kasno popodne otišli. Prolaznici 

su odvraćali pogled, pognutih glava 
žurno zamicali. Na suprotnoj strani ulice 

stajali su Moric Papo, sekretar sarajevske 
Jevrejske općine, Moric Daniti, kurir, i 

Albert Finci, koji priča ovu priču. Stajali su 
i nemoćno promatrali. Kada su se uvjerili 
da su otišli i njemački vojnici i pljačkaši, 
zaputiše se u opustošeni sefardski hram. 

Rulja je, doduše, pokušala razvaliti i 
gvozdenu kasu, ali sigurno ne knjiga radi. 

Kurir Daniti je natovari sve knjige na kolica 
i odnese ih u jedan privatni stan.” 

Predrag Finci, iz „Kratke hronologije 
jevrejske zajednice u Bosni i Hercegovini” 

  Tekst Ugovora o darovanju između Jevrejske 
opštine i Gradskog narodnog odbora u Sarajevu, koji 
je potpisan 23. decembra 1948. godine. 



OBRAZOVNI HRAM PREOBRAŽAJ TEMPLA U 
RADNIČKI UNIVERZITET “ĐURO ĐAKOVIĆ”

  „Oslobođenje“, 
29. oktobar 1961. 
godine, ukazuje na 
stanje hrama nakon 
devastacije   Iz arhive Jevrejskog istorijskog muzeja u Beogradu 

  Hram nakon vandaliziranja. 
(Iz arhive Arona Albaharija) 

„Radnički univerziteti osnovani su sa ciljem da u vrijeme kada 
naše samoupravno socijalističko društvo traži punu, kompleksnu 

i neokrnjenu ličnost koja se kroz cijeli radni vijek obrazuje i 
podiže kulturni nivo, svojim radom omogućavaju savremenom 

proizvođaču da se integralno obrazuje jer, bez opšte kulture 
nema ni dobre stručnosti.”

Mira Meštrović, direktorica Radničkog univerziteta „Đuro Đaković“ 
sredinom šezdesetih i sedamdesetih godina prošlog stoljeća

Nakon oslobođenja od nacističke okupacije, 6. aprila 1945. godine, grad 
Sarajevo ulazi u novu fazu historije. Bosna i Hercegovina postaje dijelom 
Socijalističke Federativne Republike Jugoslavije. Ratom oslabljena zemlja 
je imala ogromne izazove vezane uz obnovu uništene infrastrukture. 
Socijalistički model koji je uspostavljen razvija strategije obnove i izgradnje 
zemlje – grade se stambeni blokovi, tvornice, kulturni centri i sportski 
objekti. Obrazovanje i opismenjavanje su bili ključni prioriteti u Jugoslaviji. 

U Sarajevu su se formirale nove škole, fakulteti i obrazovni centri - kako 
bi se osiguralo da svi stanovnici imaju pristup besplatnom obrazovanju. 
Opismenjavanje i učenje, kao faktori društvenog i privrednog razvoja 
zemlje, dovode do uspostave radničkih univerziteta. Gradske vlasti 
Sarajeva donose odluku da devastirani Templ preoblikuju u Radnički 
univerzitet „Đuro Đaković“.



PROSTOR

“Zatečena nosiva konstrukcija i tlocrtna dispozicija bivšeg 
Jevrejskog hrama nisu dozvoljavali neke veće izmjene, 

rušenja ili dogradnje. Instalacije nisu postojale, hram je bio 
djelimično pokriven dok je dobar dio izložen kiši i snijegu, a 
od četiri zatečena stepeništa nijedno nije bilo upotrebljivo. 

Izuzev golih zidova, kupole nad glavnim prostorom hrama i 
konzolno isturene galerije u tom prostoru nije bilo ništa što je 

trebalo poštivati ili koristiti prilikom adaptacije.” 

(Iz časopisa „ Arh”, broj 8.) 

  Iz časopisa „ Arh”, broj 8.

“Raspored prostora i komunikacija pokazuje želju za 
jasnim prometom posjetilaca unutar adaptiranog objekta 

i van njega. Naime, ukoliko je manifestacija u dvorani 
značajna i jedina te večeri onda posjetioci te manifestacije 
prolaze kroz veliki hol gdje odlažu garderobu i preko dva 
bočna stepeništa pune parter i galeriju. Nakon završene 

manifestacije prolaze istim putem natrag u veliki hol, 
odnosno atrij i ulicu. Ako je na programu u dvorani kino 

predstava nakon koje slijedi druga predstava, onda 
posjetioci prve predstave pune dvoranu preko širokog 

stepeništa i neposredno iz malog hola da bi je ispraznili 
preko bočnih stepeništa prema Obali i Pozorišnom trgu. Time 
je izbjegnuto ukrštanje posjetilaca koji napuštaju dvoranu 

sa posjetiocima koji se tek okupljaju u atriju i malom holu.” 

(Iz časopisa „ Arh”, broj 8.) 

Godine 1951. je raspisan prvi konkurs 
za adaptaciju Templa u kulturni centar. 
Međutim, do sprovođenja rezultata 
konkursa na kojem su prvo mjesto osvojili 
Zdravko Kovačević i Milivoj Peterčić nije došlo, 
a izgradnjom okolnih objekata su reducirane 
mogućnosti oko rekonstrukcije Templa. 

Između 1952. i 1955. godine je napravljen 
projekat rekonstrukcije i adaptacije prema 
potrebama grada. Proces adaptacije je 
povjeren arhitekti Ivanu Štrausu. Zbog 
akustike je kupola zatvorena spuštenim 
stropom i oblogom dvorane, koja je ujedno 
poslužila za klimatizaciju prostora, rasvjetu 
i ozvučenje. Konstruisani prostor je mogao 
ugostiti predstave, izložbe, koncerte i druge 
događaje – osmišljen je tako da blagim 
intervencijama mobilijara promijeni svoj oblik 

u skladu sa potrebama događaja. 

U unutrašnji prostor Radničkog univerziteta 
su integrisana tri umjetnička rada: 
Sarajevska menora Zlatka Ugljena, reljef na 
deset bakrenih ploča Željka Marjanovića i 
fotografija u bakru sa motivima zimskog 
pejzaža Sarajeva Milorada Jojića Brke. 

Adaptaciju sinagoge u Radnički univerzitet 
„Đuro Đaković“ je izvršilo Željezničko 
građevinsko preduzeće iz Sarajeva. 
Realizaciji projekta su doprinijeli stolarski 
radovi preduzeća “Javor” iz Sarajeva, radovi 
u kamenu preduzeća “Kamen” iz Pazina i 
radovi bravarske radionice Zadruge „Lik“ 
iz Sarajeva. Time su stečeni svi uvjeti da 
Radnički univerzitet „Đuro Đaković“ svojim 
aktivnostima doprinosi razvoju društva.



 “Naše Sarajevo je opet lijepo i ljepše nego ranije. Nikle su 
nove zgrade, crvene se novi krovovi, ozelenili su parkovi. I 
golubovi su se vratili svi. Znaju i oni da je došla sloboda. 

Vratili smo život našem gradu. Radili smo i gradili svi. 
Radujemo se svakom novom danu, novom uspjehu. Nađemo 
vremena i za igru, pjesmu, nisu ostala pusta šetališta pored 

Miljacke. Ima još mladih, biće ih još mnogo, biće srećniji 
nego mi. Prokleti bili svi koji budu pomislili na rat! Dosta 
je bilo strahote! Živjela sloboda, živjela! Došlo je sunce 

slobode. Niko nam ga neće moći oduzeti. Je li tako, grade 
naš ponosni?

Anđa Franjić, II4, Upravna škola za odrasle 

(Povodom Dana Radničkog univerziteta „Đuro Đaković“ 
stručni aktiv nastavnika nagradio je pismene radove o temi 
“SFRJ - Moja domovina”. Autorice odabranih radova bile su: 

Ljubinka Manšić i Anđa Franjić)

OBRAZOVANJE   Matična knjiga uposlenika Radničkog univerziteta „Đuro Đaković“.

  Pregled rada škole za odrasle pokazuje 
broj učenika u periodu od 1971. do 1978. 
godine. Iz arhive JU Bosanski kulturni centar 
Kantona Sarajevo.

  Iz dokumenta „Podaci o djelatnosti 
Radničkog univerziteta Đuro Đaković“, 1966. 
godina. Iz arhive JU Bosanski kulturni centar 
Kantona Sarajevo.

Od osnivačke skupštine u januaru 1953. godine Radnički univerzitet „Đuro 
Đaković“ u Sarajevu je vršio stručno usavršavanje radnika. Pored upravnih 
prostorija, univerzitet djeluje u različitim gradskim prostorijama: u radnim 
organizacijama, osnovnim i srednjim školama. Nastava se izvodila čak u 
četiri smjene, zbog velikog broja korisnika koji se konstantno povećavao. 
Vremenom se širio djelokrug univerziteta. Tako je 1958. godine formiran 
Centar za strane jezike pri Radničkom univerzitetu „Đuro Đaković“. Kroz 
Centar je na godišnjem nivou oko 2500 polaznika završavalo kurseve 
stranih jezika, a učio se engleski, njemački i francuski jezik. Do 1968. godine 

su  nastavu izvodili isključivo honorarni nastavnici. Međutim, osamdesetih 
godina se povećava broj nastavnog kadra što je uveliko uticalo na kvalitet 
rada i obrazovnog procesa. Od školske 1968. godine polaznici nisu snosili 
nikakve troškove obrazovanja. Statistički izvještaji univerziteta pokazuju 
da većinu polaznika obrazovnih programa čine nekvalifikovane radnice. 
Pored aktivnosti u zemlji, Radnički univerzitet „Đuro Đaković“ djeluje od 1975. 
godine kroz instruktivnu nastavu za usavršavanje radnika na privremenom 
radu u inostranstvu. Sva ova iskustva na polju obrazovanja i andragogije 
su dovela do jačanja i izdavačke djelatnosti univerziteta. 



„Put do ove, tako da kažemo monumentalno koncipirane 
izložbe bio je relativno dug, ali za stvarna i objektivna 

umjetnička dostignuća na ovom planu, kratak i prekratak. Na 
tom putu, tek nešto više od pola vijeka (ako pođemo od prvih 

skromnih početaka), savremena likovna umjetnost Bosne i 
Hercegovine prolazila je sva moguća iskušenja i preživljavala 
mnoge bolesti kako u metodama, stilovima i izrazima, tako u 

principima.“ 

Muhamed Karamehmedović, iz uvodnika kataloga „II likovni 
salon ULUBIH-a“, 1969. godine 

Pored opismenjavanja, kroz aktivnosti Radničkog univerziteta „Đuro 
Đaković“ se vrši i kulturno uzdizanje radnika, ali i svih građana Sarajeva. 
Tako se u tek adaptiranom prostoru organiziraju kulturni programi: likovni 
saloni, književni susreti, pozorišne predstave i kino projekcije. Udruženje 
likovnih umjetnika Bosne i Hercegovine je sedamdesetih i početkom 
osamdesetih prošlog stoljeća godišnje likovne smotre svojih članova 
predstavljalo u prostorijama Radničkog univerziteta „Đuro Đaković“, a 
Sarajevski dani poezije su bili mjesto susreta domaćih i regionalnih pjesnika. 

Vremenom je Sarajevo bogatim programima i aktivnostima postalo 
jednim od regionalnih kulturnih centara Jugoslavije. Adaptacijom prostora 
je Radnički univerzitet „Đuro Đaković“ dobio najkvalitetniju audio-vizualnu 
opremu za realizaciju kulturnih, ali i svih drugih događaja. U velikoj dvorani 
je postojao sistem obavještavanja i komunikacije učesnika u programima 
koji se odvijaju na sceni. U takvom ozračju je Radnički univerzitet 
ugošćavao najvažnije gradske događaje i visoko se pozicionirao na 
kulturnoj mapi Sarajeva. 

„Templ postaje kulturni centar 
Sarajeva!

Nova dvorana poslužiće i 
kao tribina za neke aktuelne 

društveno-političke manifestacije i 
razgovore, kao i za predavanja za 
koja se pretpostavlja da za njih 
vlada veliko interesovanje.Tako 

je već dogovoreno da Leo Mates u 
Templu održi 9. aprila predavanje 

o krizi Ujedinjenih nacija.“ 

(„Oslobođenje“, 6.4.1965.)

  Dnevni list „Oslobođenje“ piše o kulturnim 
dešavanjima u Radničkom univerzitetu 
„Đuro Đaković“ 

  Program 19. izdanja manifestacije 
„Oktobarski dani kulture“ u Radničkom 
univerzitetu „Đuro Đaković“, 1987. 
godina. Iz arhive JU Bosanski kulturni 
centar Kantona Sarajevo.

  Program manifestacije „Sarajevski dani poezije“, 
1985. godina. Iz arhive JU Bosanski kulturni centar 
Kantona Sarajevo.

KULTURNO UZDIZANJE

  Iz kolekcije JU Collegium Artisticum.



HRAM KULTURNOG OTPORA
PRIČE IZ  VREMENA OPSADE 
SARAJEVA 1992.-1995.
 
Opsada Sarajeva predstavlja jednu od najtežih faza u historiji grada Sarajeva: u 
periodu od 1992. do 1995. godine je grad gotovo u potpunosti odsječen od ostatka 
države, izložen stalnom granatiranju i nestašici svih normalnih uvjeta za život. 
Ne samo da je opsada uništila infrastrukturu, već je naglo prekinula razvoj grada 
i drastično izmijenila njegov ritam. U nedostatku svega, Sarajlije su se u životu 
održavale kulturom: izložbama, predstavama, koncertima. Umjetnost prestaje biti 
isključivo medij komunikacije, već postaje mehanizam jačanja duha i pružanja otpora 
destrukuciji. Jedan od objekata u kojem se u kontinuitetu odvijaju događaji je Templ. 
Bila je to jedna od rijetkih zgrada u centru gradu u kojoj je moguće sigurno održavati 
sastanke i skupove različitog karaktera. 

Za vrijeme opsade, 1993. godine, dešava se još jedan preobražaj Templa: Radnički 
univerzitet „Đuro Đaković“ je preimenovan u Bosanski kulturni centar. Događaji koji 
se organiziraju u Centru prodrazumijevaju široki spektar stvaralaštva, a nerijetko je 
Bosanski kulturni centar služio kao mjesto političkih i vjerskih sastanaka. 

Velike svjetske zvijezde koje dolaze u opkoljeno Sarajevo, poput Brucea Dickinsona, 
nastupaju u Bosanskom kulturnom centru. Za domaću publiku su događaji bili kratki 
izleti u realnost koja nije rat: kultura pruža iluziju normalnosti i života izvan surovosti 
rata. 

U jeku rata u Bosanskom kultrunom centru održavaju se prve projekcije filmskog 
festivala i, koji će se razvijati i prerasti u jedan od brendova Sarajeva. Pored Sarajevo 
film festivala, Bosanski kulturni centar je ugostio domaće likovne umjetnike, plesne 
događaje, promocije knjiga. Posebni programi za djecu uljepšali su ratne dane 
najmlađima. 

Jedan od događaja koji je privukao pažnju svjetske javnosti na opsadu Sarajeva, a 
realiziran je u prostoru BKC, je Miss Sarajevo. Takmičenje je organizirano 29. maja 1993. 
godine. Scenarij i režiju Miss opkoljenog Sarajeva potpisuje Janes Tadić. U programu su 
učestvovale brojne ličnosti kulturne scene Sarajeva. Među 16 mladih djevojaka titulu 
Miss Sarajeva je ponijela sedamnaestogodišnja Inela Nogić. Da je događaj privukao 
pažnju javnosti potvrđuje i to što su, inspirisani pričom o Miss opkoljenog Sarajeva, 
Bono Vox i Brian Eno napisali pjesmu „Miss Sarajevo“. 

  Bosanski kulturni centar za vrijeme opsade Sarajeva 
Fotografija: Milomir Kovačević Strašni

 „Hiljadugodišnju tradiciju i značaj svoje zemlje odlučili smo 
predstaviti svijetu kroz ples, počevši upravo od hiljadu godina 
starog Starobosanskog nijemog kola, pa preko svih folklornih 

formi i izraza koji su se na ovom prostorima u međuvremenu 
razvijali. Ističući kulturno bogatstvo i tradiciju ove zemlje, 
dodatno smo upirali prstom na sav užas i apsurd agresije i 

ratnih razaranja na tlu civilizovane Evrope s kraja 20. vijeka.“ 

Muhamed Softić, kao pripadnik Armije R BiH, od 1993. godine učestvuje 
u aktivnostima nacionalnog ansambla igara „Kolo bosansko“ 

  Rješenje o upisu u sudski registar, 28.9.1993. Ovim 
dokumentom nastaje Bosanski kulturni centar u obliku 
u kojem i danas djeluje. 



  Bosanski kulturni centar za vrijeme opsade Sarajeva 
Fotografija: Milomir Kovačević Strašni

  Koncert Bruce Dickinsona sa bendom je održan 14. decembra 1994. godine i spada u red najznačajnijih događaja pod opsadom. Organizator 
koncerta bio je UNPROFOR. Kao predgrupe su nastupili sarajevski rock bendovi „Almanah“ i „Sikter“.
Fotografije: Milomir Kovačević Strašni

  Brojne su poruke poslane svijetu 
tokom takmičenja Miss Sarajevo. 
Učesnici programa su imali bedževe na 
kojim je ispisana poruka „Imaćemo još 
hiljadu ljeta“, a takmičarke su nosile 
baner “Don’t let them kill us” („Nemojte 
dozvoliti da nas ubiju”). Hostese su 
stranim medijima podijelile pismo, 
s molbom da ga predaju poznatim 
ličnostima svijeta,  da svijet sazna šta se 
dešava u Bosni i Hercegovini. 

Bedž je napravljen od dugmeta, a u 
njemu su fragmenti fotografija Sarajeva. 
Fotografija: Paul Lowe, 1993.

“Kada smo došli ovdje, nismo shvatili da su u publici naši 
fanovi, nego samo ljudi. Mi smo htjeli doći i odsvirati 

koncert za te ljude, koji su živjeli pod opsadom. Ispostavilo 
se da smo u publici imali i fanova… Došli smo preko 

Igmana, koji je malo prije toga imao veliku bitku. Imali 
smo nekoliko avantura pri dolasku, ali smo napravili 

koncert koji mijenja živote ljudi. Meni je taj koncert 
promijenio život, mom bendu je promijenio život i dugo mi se 
motao po glavi, i to na pozitivan način… Ono što smo htjeli 
postići jeste da ljudima u Sarajevu damo do znanja da je 
nekome negdje stalo i da postoji budućnost za Sarajevo, 

uprkos pokolju i hororu koje je taj grad tada proživljavao.”

Bruce Dickinson, pjevač i frontmen kultnog britanskog heavy 
metal sastava Iron Maiden, koji je dolazio u opkoljeno 

Sarajevo, a danas je njegov počasni građanin.  

  Projekcije Prvog ljetnog 
filmskog festivala održavaju 
se u Bosanskom kulturnom 
centru. Po završetku festivala 
je Bosanskom kulturnom 
centru upućena zahvalnica zbog 
pomoći pri realizaciji od strane 
organizatora, Obala Art Centra. 

  U Bosanskom kulturnom centru 
se za vrijeme opsade Sarajeva 
održavaju izložbe. Ovako su izgledali 
promotivni materijali i pozivnice 
nastale u ratu. 



Nakon završetka rata (1995. godine), Bosanski kulturni centar ulazi u novu 
fazu djelovanja. Jedan od najvećih izazova postratnog rada ove institucije 
je obnova prostora. Različitim intervencijama je prostor obnovljen tako 
da može pratiti zahtjeve savremenog kulturnog centra koji na godišnjem 
nivou ugosti/organizira oko 200 programa. Multifunkcionalni prostor 
Bosanskog kulturnog centra privlači brojne umjetnike, kustose i djelatnike 
na polju kulture – ali i publiku. Bosanski kulturni centar je danas lokacija 
na kojoj se odvijaju programi značajnih kulturnih manifestacija, kao što 
su „Jazz Fest”, „Sarajevo film festival”, „Sarajevska zima”…  U prostoru 
Bosanskog kulturnog centra nastupaju kako domaći, tako i regionalni 
umjetnici. Važno mjesto u misiji institucije ima rad sa lokalnom zajednicom 
i afirmacija mladih. 

U aprilu 2015. godine se centar spaja sa institucijama “Sarajevo Art” 

i “Collegium Artisticum”: novoformirana institucija je dobila naziv 
“Javna ustanova Centar za kulturu Kantona Sarajevo”. Ipak, odlukom 
kantonalnih vlasti, 2017. godine, se ova institucija ponovo osamostaljuje 
i postaje Javna ustanova “Bosanski kulturni centar” Kantona Sarajevo. 
Pandemija korona virusa početkom 2020. godine je promijenila 
dinamiku rada institucije – zbog epidemioloških mjera javna okupljanja 
bivaju zabranjena. Međutim, period pandemije je iskorišten za rad na 
rekonstrukciji prostora. Popuštanje epidemioloških mjera je označilo 
povratak publike u hram kulture! 

U 2019. godini su otkrivene dekoracije nekadašnjeg jevrejskog Templa. 
Otkrivanje fragmenata prošlosti pokrenulo je interes javnosti ne samo za 
programske aktivnosti Bosanskog kulturnog centra, već i za metamorfozu 
hrama kroz prostor i vrijeme. 

Danas u prostorijama JU „Bosanski kulturni centar“ KS građani 
Sarajeva mogu pratiti bogat kulturno-umjetnički sadržaj koji 
čine pozorišne predstave za djecu i odrasle, koncerti klasične 
i savremene muzike, izložbe, promocije knjiga i izdavaštva 

te filmske projekcije, a svojim prostornim kapacitetom pruža 
mogućnost održavanja konferencija, panel diskusija, različitih 

festivala, performansa i sličnih manifestacija.

 Događaji u JU „Bosanski kulturni centar“ KS privlače 
publiku različitih generacija i interesovanja. 

  S ciljem podsjećanja na važnost knjige JU Bosanski kulturni 
centar Kantona Sarajevo i Zajednica izdavača/nakladnika u 
Bosni i Hercegovini svake godine organiziraju Sajam izdavača/
nakladnika Bosne i Hercegovine – „Knjige u nišama“ (KUN).

  Velika dvorana JU „Bosanski kulturni centar“ KS u 
kojoj se organiziraju koncerti i manifestacije. 

  JU „Bosanski kulturni centar“ Kantona Sarajevo je osnovala Centar za 
cjeloživotno učenje. Centar omogućava građanima veću konkurentnost na 

tržištu rada organizacijom različitih dužih i kraćih obrazovnih programa, 
osnažuje društvenu uključenosti građana i razvija individualne potencijale 

polaznika, te umanjuje marginalizaciju ugroženih skupina društva.  

HRAM KULTURE KA SAVREMENOSTI

  Novogodišnja iskrica je niz muzičkih i dramskih radionica za djecu 
i mlade osobe sa poteškoćama u razvoju, a sa afinitetom prema 

glumi i muzici. Radionice pohađaju osobe sa poteškoćama u razvoju 
iz Sarajeva i Istočnog Sarajeva, a cilj je da se omogući njihovo 

uključivanje u širu društvenu zajednicu putem socijalne inkluzije.

  Pop Art Festival - PAF2022
Koncertni performans - Double Entendre
Adis Sirbubalo i Enis Čišić



Velika, dugo zatvorena građevina. Ruina bez stanara. Na njoj velika zaključana 
kapija, slijepi prozori, cijelu građevinu pritišće golema kupola. Od djetinjstva 
sam znao za tu zgradu, a dugo nisam znao što je ona. Rastao sam s njom, bila 
u mojoj ulici, bila moja, pa mi je bila dio djetinjstva, obična. Još jedna ruševina, 
ostala tu poslije rata... Nije bila daleko od kuće u kojoj sam odrastao, ne više od 
tristo koraka. U istoj ulici, samo preko malog trga ispred Oficirskog doma, koji se 
tada zvao Dom JNA, pored Umjetničke škole i crvene zgrade s dva ulaza, onda 
Gajretova zgrada u kojoj je bilo amatersko pozorište, i tu je. Na ulazu je bio 
katanac, pa sam se penjao sa drugim dječacima uz strminu, sa strane. Spustili 
bismo se na skele, ponekad i do dvorišta. Tražili smo nešto, nismo znali što. 
Neko blago, neku svoju maštariju. Bilo je tu malih stakalaca, obojenih raznim 
bojama. Najradije smo uzimali ona zlatna. Mislili smo da zlatna najviše vrijede, 
jer su zlatna. Otac ih je jednom vidio u mojoj sobi. Nije ništa rekao. Mi smo se 
pazili čuvara. Imao je pušku, djeca je nazvala „paprenjačom”. Nisam ni danas 
siguran, ali mislim da je to bila zračna puška sa mecima koji su bili ispunjeni 
ljutim začinima. Ako te čuvar pogodi iz puške, boli. Ako te tamo pogodi, ne 
možeš bez problema sjesti nekoliko dana. I mene je jednom pogodio. Otac 
je rekao: „Opet si se verao po Templu, nemoj više tamo ići”. Tek tada sam se 
prepao. Pitao majku što je Templ. Ona mi je rekla da je to bilo mjesto gdje su se 
neki molili Bogu. Nije rekla koji.

Poslije sam to sam, ne sjećam se kako, saznao. Išao sam u blizini u gimnaziju, 
čije je dvorište, u kojem smo imali časove tjelesnog odgoja, graničilo sa 
Templom. Tu su u novije vrijeme prikazivani filmovi u doba sarajevskog 
filmskog festivala. Ja sam još onda, u srednjoj školi, saznao da po ocu 
pripadam manjini, a manjina nisam htio biti. Tek poslije ću shvatiti da manjini 
pripadam na mnogo načina, i po rođenju, i po profesiji, i po stajalištima, i 
po djelu. Postati ponosan zbog toga. Tada sam imao neku nejasnu, mutnu 
predstavu o Židovima kao narodu koji stalno putuje, idu iz zemlje u zemlju, 
nigdje im mira, a ja nisam nigdje htio, tada nisam nigdje htio. Tek poslije. 
Nisam tada htio da se razlikujem od drugih. Pravio sam se da ne vidim Templ, 
s kojim je dvorište graničilo. Da mi je tada neko rekao da je to Templ, ja bih 
odšutio, možda  samo kazao. „Je li?”.

Tada sam već saznao da je to bio Veliki hram, Il Kal Grande. Poslije saznao i 
da je njegov arhitekt bio Rudolf Lubinski. Hram je imao 700 sjedišta, još više 
ljudi mogao primiti. Oni koji su u hramu molili međusobno su govorili Ladino. 
Poslije Drugog svjetskog rata u sinagogi često nisu imali ni minjan (deset 
punoljetnih vjernika, koliko ih najmanje mora biti prisutno na molitvi), pa 

u doba mojih studija „Jevreji  pokloniše Templ Gradu”. Oni koji su preživjeli 
Holokaust pokloniše hram onih kojih više nije bilo. Hram je rekonstruiran 1965. 
Posao je obavio istaknuti sarajevski arhitekt Ivan Štraus, bijelu kamenu 
menoru pred ulazom napravo Zlatko Ugljen. Nekadašnji hram je nekoliko 
puta mijenjao namjenu, uvijek po darovnici trebao i uglavnom bio namijenjen 
„kulturnim djelatnostima”. I danas je to kulturni centar. U tome sam vidio 
nešto lijepo: hram je postao temelj i kostur jednoj kulturnoj instituciji, a ta 
institucija kulture je obujmila i sobom zaštitila hram. 

Jedan dan mi je pisao neki mladi doktorand, pitao me što ja znam o Templu. 
„Malo šta”. Sve što sam znao bila su opća mjesta. Možda sam mogao reći 
nešto o osobnim uspomenama, ali se suzdržah. Mogao sam o djetinjstvu, 
a i o radu kulturnih institucija koje su se uselile u nekadašnji veliki sefardski 
hram. Ja sam u prvoj takvoj instituciji, u Radničkom univerzitetu Đuro Đaković, 
najprije slušao nekoliko koncerata, gledao mnogo, a među njima i nekoliko 
vrhunskih predstava, onda dobrih filmova, poslije sve lošijih, trećerazrednih, 
a i pola jednog pornića (Možda je jedan od znakova raspadanja socijalizma 
bilo i to prikazivanje „filmskog škarta i nemorala” u Radničkom univerzitetu). 
Danas je  nekadašnji Templ Bosanski kulturni centar. Hram kulture. Rečeno u 
duhu Waltera Benjamina: svaka građevina izrasla na ruševinama potvrđuje 
snagu napretka, razvoja i profita, svaka je dokaz trijumfalne sadašnjosti, ali 
se u pogledu na nju ujedno budi i svijest o barbarstvu i razabire uništeno, pa 
je pogled ispunjen ganućem i tihom nostalgijom za prošlim. Sviješću o onome 
čega više nema. O tome svjedoče sve rjeđa sjećanja, poneki dokument i 
praznina.

Postoji nekoliko fotografija Templa. Rijetke sačuvane fotografije stvaraju 
u nama predodžbu o prošlosti za koju smo čuli, ali je nismo vidjeli. U njima 
svjedočimo o razlici (promjeni), premda pritom na njih ne gledamo s osjećajem 
ganuća, kakav gajimo u pogledu na ono što smo znali, gdje smo nekada 
bili. Na starom snimku grada je ono što je bilo „prije nas“, dokaz naše 
vlastite povijesti i povijesne utemeljenosti, nas samih kao povijesnih bića. Na 
predratnoj fotografiji hram je golem, moćan, samotan, bez ičega oko sebe. Na 
današnjoj stiješnjen između zgrada, samo mu kupola viri. 

Ostaci nekadašnjih građevina su znaci, značajni tragovi, ali i bolne rane 
prošlog. Ono što je sada skriveno nije vidljivo jer je ostalo bez svoje ranije 
funkcije i svojeg nekadašnjeg značaja. Sarajevski Veliki hram je izgubio 

Dragi posjetitelji, 

Nadamo se da ste uživali u istraživanju priča 
o Templu kroz vrijeme i prostor. Molimo da 
podijelite uspomene vezane za ovaj prostor: 
Koji događaj ili trenutak nosite u sjećanju?

Jer, ovo je i TVOJ hram!

PREDRAG FINCI SKRIVENA GRAĐEVINA

svoje vjernike 1941. Nestali su u logorima. Pobijeni. Hram je postao pusta 
bogomolja. Građevina bez funkcije. Bez nekadašnjeg značaja. Bez onih 
kojima bi hram bio od značaja.

Postoje građevine koje ljudi ne primjećuju, ali i one koje se same skrivaju, 
ne bi da budu primijećene. Takve su bile pod zemljom, poput rimskih 
katakombi, kada su se kršćani skrivali od progona tadašnjih vlasti, pa su rani 
kršćani u svojim skrivenim skrovištima imali i svoja mala svetilišta. Postoje 
podzemne bolnice, vojna spremišta, skloništa, sve ono što mora biti čuvano 
i dobro osigurano, nipošto izloženo pogledu i oružju neprijatelja i neželjenih 
posjetilaca. Postoje i one građevine koje su na zavučenim ili udaljenim 
mjestima, poput svetišta manjina i manastira isposnika. Ali, postoje i ona 
koje se vide, čak ističu, a u sebi kriju neku drugu građevinu. Takav je Partenon, 
takva je dugo bila Aja Sofija, takav je i sada sarajevski Templ, takav je i 
restoran u kojem ponekad sjedim u Barnetu, a čiji su „okvir” zidovi i dva 
tornja napuštene i porušene protestantske crkve. I u Parizu su veliki bulevari 
progutali nekadašnje uličice, velike građevine male, višekatnice zamijenile 
kućice. U povijesti mnogih velikih gradova na njihovom prostoru postojao 
je stariji, nekadašnji, nestali grad. Na porušenom i razgrađenom gradi se 
novo. Što je sačuvano, dobilo je novu funkciju, a čega nema, ne treba ni biti. 
A u nekim slučajevima ne smije biti, poput spomenika bivšim vladarima ili 
nasilnim okupatorima. Na mjesto stare, nepotrebne, dolazi nova, korisna 
građevina, novi put, novi trg, a i novi spomenici. U svakoj izgradnji i rušenju, 
čuvanju i uništenju zrcali se politika, kako ona urbanizma, tako i kulturna, 
vladajuća politika.
U rekonstruiranju je upisana promjena ukusa, povijest građevine, historija 
sredine u kojoj je ta građevina nastala, „kulturna politika” te sredine, 
odnos prema kulturi Drugog, promjena estetskih stajališta. A u onome što 
se namjerno prikriva i sakriva otkriva se lice određene „političke kulture” i 
ideologije koja iza nje stoji. Arhitektura je jedina umjetnost koja je uvijek s 
nama, i kada je nismo nimalo svjesni. Arhitektonsko djelo je uvijek znak 
nečega. Ona je to i kada kao djelo nestane. 
U mojem djetinjstvu još su govorili Templ. Bio je to znak sjećanja, svijest o 
postojanju jedne građevine, o njenom značenju, njenoj nekadašnjoj funkciji 
i ljudima kojima je ta građevina mnogo ili barem nešto značila. Ne može 
se puno o ruševini, o uništenom, o onome što više nije živo. Danas rijetko 
koji stanovnik Sarajeva zna da je to nekada bila sinagoga. Nešto ima svoj 
puni smisao dok postoje oni kojima to nešto znači. Kada potone u prošlost 
i postane „povijesno i kulturno nasljeđe”, čak samo priča, tada više nema 

snagu događaja i ne pripada djelatnoj stvarnosti. Tako i stari jezici, i ljudi koji 
su ih govorili, i mjesta koja su nastanjivali. 

Kronike grada kažu da je Templ spominjan više puta. Iskupilo se puno 
svijeta kada je u Sarajevu 1930. godine otvarana sinagoga, tada najveća 
nadsvođena građevina na Balkanu; i kada ju je 1941. ološ i fukara uništavala; 
i kada je 1965. po prvi put preuređena u Radnički univerzitet; i kada je nakon 
1995. ponovo preuređena, ovaj put u Bosanski kulturni centar. U onome što 
nastaje skriveno je (sačuvano) ono iz čega je nastalo. Tako je, u dosluhu sa 
Hegelovim pojmom Aufhebunga, ono prošlo ukinuto, a sačuvano. Doduše, na 
vrlo različite načine.

Kao dijete sam u opustošenom hramu tražio nešto. Našao ponešto, ali ne 
i to nešto. Ni sada tamo toga nema. U svakom svetilištu, čim je izgrađeno, 
ima nešto prošlo, jer je Bog već otišao. Svako svetilište je prostor odsustva. 
A kada nestanu i njegovi vjernici, onda postane povijesna praznina. Koju 
polako prekriva vrijeme, druge uspomene, drukčije gradnje, promijenjena 
stvarnost, drugi svijet. Jedno vrijeme bude sačuvana takva građevina u 
riječi, onda se i riječ pretvori u priču, maštariju, bajku, u prošlo, nepostojeće, na 
kraju u nije ni bilo. Ja naravno ulazim u taj prostor s određenim iskustvom i 
dojmom, pa vidim ono što netko drugi ne vidi. Svaki pogled, svaka percepcija, 
svako stajalište, sve je uvjetovano iskustvom onoga koji gleda. I njegovim 
osjećajem, koji ispuni odsutno i izgubljeno. U susretu sa znanim vidi što je 
sada, a u sebi priziva i oživi prošlo. Dvije trajno sučeljene slike. Jedna drugu 
priziva, odbija,  dopunjava i poništava. Sve dok postoji onaj koji se sjeća prošli 
događaj ne završava. Stvarni događaj ostaje nedovršen i zato ni u sjećanju, 
ni kao prošli događaj nije miran, ni prošli. A sve dok je tako, taj događaj 
je za onoga koji pamti stvarni događaj. Prisjetih se kako sam jednom 
iznajmio sobu kod jedne vrlo fine njemačke gospođe u graničnom mjestu, 
blizu Freiburga, na čijem univerzitetu sam u tom semestru bio. Jedan dan 
smo obilazili taj mali gradić, htjela mi gospođa pokazati što sve u mjestu 
imaju. Onda sam iza željezne ograde ugledao malo židovsko groblje. Htio 
sam ući, ali nisam mogao. Vrata zaključana, na vratima katanac. „Njih ovdje 
više nema”, rekla mi je gospođa, vidno uznemirena, onda se dosjeti nekog 
gospodina Blocha, „ali on je jako, jako star, vjerojatno više ne izlazi iz kuće”, 
nije ga odavno vidjela. Gospođa ništa više nije rekla, a ni je nisam više ništa 
pitao. Mrtvi jednom potonu u tišinu.

(Uvodni dio teksta iz veće cjeline. Prvi put objavljen na portalu P.E.N.-a BiH 
2022.)


